
Dağlar başı ala qar,
Ala yaylıq, ala qar,
Nə qədər qar yağmışdı,
Yağmamışdı belə qar...

Bu bayatını Qəndab nənəm 1951-ci 
ildə dədə-baba yurdundan, Dərələyəz-
dən didərgin düşəndə çəkib. “Nə qədər 
qar yağmışdı. Yağmamışdı belə qar”, – 
deyəndə nənəm onu nəzərdə tutub ki, 

1904–1905 və 1917–1918-ci illərdə oldu-
ğu kimi, 1948–1951-ci illər qaçaqaçının 
da zülmü, acısı, ağrısı çox olub. 1917–
1918-ci  və 1948–1952-ci illərin zülmünü 
isə öz gözləri ilə görmüşdü deyə, hesab 
edirdi ki, “belə qar heç zaman yağmayıb”. 

Başı bəlalar çəkmiş arvad ümid edirdi 
ki, bu yağan axırıncı güclü qardır. Gü-
man eləmirdi ki, 1988-ci il gələcək və o 
il dəhşətli bir çovğun qopacaq. Bu fırtına  
camaatı dədə-baba yurdundan həmişəlik 
didərgin salacaq.

Nənəm bu günü görmədi. Bircə 
onun qəbri bu hadisələrin şahidi oldu. 
Görəsən, yaşasaydı, bu günün bayatısı-
nı necə çəkərdi? Nənəm 4 qaçaqaçdan 
ikisinin şahidi olmuşdu. 1904–1905-ci il-

lərdə uşaq olmuşdu, baş verənlər yadına 
gəlmirdi. Amma böyüklərin danışığından 
yaddaşına hopan əhvalatlar, ermənilə-
rin qansızlığı ilə bağlı hadisələr dilindən 
düşməzdı. Özüylə apardı o yaddaş box-
çasını...

1917–1918-ci illərdəki qaçaqaç-qov-
haqov nənəmin gəlinlik çağlarına düşüb. 
Cavan əri, 5 balası öldürülüb. Yanıqlı-ya-
nıqlı danışardı o günlərdən... Həmişə də 

ağlayardı.
1948–1952-ci illər isə nənəmin nəvəli 

günlərinə düşüb. 17 yaşlı Gülüstanı iti-
rib. Getsin o günlər, gəlməsin, – deyərdi. 
Amma gəldi. Özü də necə gəldi... xalqı-
mızın qızıla tutulası bir deyimi var ki, bu 
məqamda bütün bu baş verənləri 3–4 
sözlə güzgü kimi əks etdirir:

Yersiz gəldi, yerli qaç...
1828-ci ildə imzalanan Türkmənçay 

müqaviləsindən sonra Rusiyanın tər-
kibinə daxil edilən Dərələyəz bölgəsi 
İran və Türkiyədən buraya köçürülən 
ermənilərin hesabına etnodemoqrafik 
dəyişikliklərə məruz qalıb. Köçürmələrə 
qədər bölgədəki ailələrin 94,1 faizini 

Azərbaycan türkləri, 5,8 faizini ermə-
nilər təşkil edirdisə, bundan sonra gəlmə 
ailələrin miqdarı 25,8 faizə çatıb. 

1870-ci ildə Dərələyəz İrəvan qu-
berniyasının tərkibində yaradılan Şərur–
Dərələyəz qəzasına daxil edilib. 1897-ci 
il məlumatına görə, Dərələyəzin sahəsi 2 
min 972,3 kvadratkilometr, əhalisi 76 min 
551 nəfər olub. Həmin il əhalinin 70,5 fa-
izini Azərbaycan türkləri , 27,5 faizini er-

mənilər təşkil edib. 
1918–1920-ci illərdə Dərələyəzdəki 

Azərbaycan türkləri dəhşətli soyqırıma 
məruz qalıb, sağ qalanlar öz doğma yer-
lərini tərk etməyə məcbur edilib. Sovet 
hakimiyyəti illərində Dərələyəz bölgəsi 
heç bir əsas olmadan Azərbaycandan 
qoparılıb Ermənistana verilib. XX əsr-
də Azərbaycan türklərinə qarşı aparılan 
soyqırım siyasəti nəticəsində soydaşla-
rımız Qərbi Azərbaycandan, o cümlədən 
Dərələyəzdən zorla deportasiya olunub. 
Yəni yersiz gəlib, yerlini qaçırdıb. Erməni 
millətçiləri ərazidəki yer adlarının əksə-
riyyətini dəyişdiriblər, tarixi abidələri isə 
ya saxtalaşdırıblar, ya da məhv ediblər.

Dərələyəzin tarixi, mədəni dəyərləri, 
saz-söz yadigarları isə qaynaqlarda qo-
runur və yaddaşlarda yaşayır. Sallı kən-
dində və vilayətin digər obalarında ya-
şayan, Dərələyəz, Göyçə, Naxçıvan və 
digər yerlərdə tanınan aşıq və şairlərdən 
bugünə zəngin bir irs qalıb. Dərələyəz 
ruhu hopmuş həmin örnəklər o yerlərin 
babalarımıza məxsusluğuna basılmış 
bədii möhürlərdir və daim bizi doğma 
yurda səsləyir.

Dərələyəzdən  
Göyçəyə ozan yolu 

Göyçə mahalı ilə Dərələyəz mahalı 
qoşadır, bu mahalları bir-birindən Səlim 
gədiyi ayırır. Bu aşırım dədə-babadan 
Dərələyəzdən Göyçəyə ozan yolu olub. 
Lap qədim zamanlardan başlayaraq 
hər iki mahalın saz-söz həvəskarla-

rı bir-birinin evinə gedib-gəlib, onların 
sazla-sözlə başlayan ünsiyyəti sonralar 
ailəvi dostluğa çevrilib. Bu gediş-gəliş 
də qar əriyəndən, yol-iz açılandan ta gə-
dik bağlanana kimi davam eləyirmiş. Bir 
də gördün, Novruzdan sonra gediş-gəliş 
başladı, nə başladı. Payızın ikinci ayın-
da da görərdilər ki, budur qar qapını alıb, 
gədik bağlanıb. Beləcə hər iki mahalın 

aşıqları yenə də həsrətlə gözləyərlərmiş 
yazın gəlməyini.

Bu sıradan Dərələyəz mahalının Sal-
lı kəndinin saz-söz bilicilərinin Göyçənin 
aşıqları ilə olmuş dostluğu bir örnəkdir. 
Belə ki, Sallı kəndi Dərələyəzin “mərkə-
zi” hesab olunurmuş. Yol qırağında, mü-
nasib yerdə olması, bir də Dərələyəz 
aşıqlarının və şairlərinin çoxunun Sallı-
da yaşaması Göyçədən gələn aşıqları 
bu kəndə düşürürmüş. Burda Göyçənin 
ən məşhur aşıqlarından Ağ Aşıq ( Allah-
verdi), Aşıq Ələsgər, Məmmədhüseyn, 
Bəylər, Əbdüləzim, Usta Abdulla, Növ-
rəs İman və s. kimi el sənətkarları ilə 
“aslan döyüşünə” girməyi bacaran saz-
söz ustaları yaşayıblar. 

Sallı kəndi ilə bərabər, Hors, Qovuşuq, 
Qabaxlı, Qaraqaya kəndləri də  peşəkar 
aşıqlar məskəni sayılıb. XIX yüzilliyin 
sonu ilə XX yüzilliyin ortaları arasında Sal-
lı kəndində 20-yə yaxın saz-söz sənətka-
rının çalıb-çağırmasından,  burada mədə-
ni həyatın olduqca qaynar keçməsindən 
soraq verir. Sallı kəndində ərsəyə gələn 
Aşıq Paşa, Qul Mustafa, Aşıq Cəlil, oğlu 
Aşıq Bəhmən və qardaşı Şair Məhəm-
məd, Aşıq Əsəd, onun oğlu Dəllək Xələf, 
Şair Rzaqulu, qardaşları Aşıq Qulu, Şair 
Təhməz, Rzaqulunun dayısı şair Alhü-
seyn, şair Məhəmmədəli, Aşıq Bəhmən, 
Aşıq Mirzalı, dayım Aşıq Abbas, Kəlbəcər-
dən gəlib Sallıda məskunlaşan Aşıq Əli və 
başqaları Dərələyəz aşıq mühitinin kamil 
saz-söz ustaları kimi şöhrətləniblər. Bu si-
yahı hələ Sallı kəndində yaşayan aşıq və 
şairlərin hamısını əhatə etmir.

Hər obanın öz aşığı...
Qovuşuq kəndinin son nəsil sənətkar-

larından olan Aşıq Nəsib Fərzəliyev də 
Dərələyəzdə və Naxçıvanda tanınan adlı 
aşıqlardan olub, el şənliklərində, toy-dü-
yünlərdə, bayramlarda Dərələyəzi təmsil 
edib. Folklorçu professor İsrafil Abbasov 
İrəvandakı Matendaran Qədim Əlyaz-
malar İnstitutunda araşdırma apararkən 
Sallı kəndindən olan Aşıq Paşanın adına 
rast gəlir. Aşıq Paşanın XVI yüzilliyin ikin-
ci yarısı ilə XVII yüzilliyin əvvəlləri ara-
sında yaşayıb-yaratdığını ehtimal etmək 
mümkündür. Həmin mənbədəki 1687-ci 
il tarixli bir əlyazmada isə Qul Mustafa-
nın aşağıdakı bəndlə başlanan gəraylısı 
verilmişdir ki, buradan da Qul Mustafanın 
Aşıq Paşanı ustad kimi qəbul eləməsi 
anlaşılır:

Bulandı çeşmim seli, 
Məgər bir gün durulmazmı? 
Üzün gördüm, oldum dəli, 
Aşıq Paşa dirilməzmi? 
Professor Məhərrəm Qasımlı  

“Ozan-Aşıq sənəti” (Bakı, “Uğur” nəşriy-
yatı, 2011) kitabındakı “Dərələyəz aşıq 
mühiti” materialında yazır: “Aşıq Paşa və 
Qul Mustafanın aşıq sənətinin təşəkkül 
və formalaşma mərhələsində yaşayıb 
yaratdığı göz qabağındadır. Olsun ki, 
Dərələyəz aşıq mühitinin əsası da Aşıq 
Paşa və onun davamçıları tərəfindən qo-
yulmuşdur. Burada belə bir cəhət də xü-
susi maraq doğurur ki, Aşıq Paşa öz adı 
qarşısında “aşıq” sözünü məhz sənət-
kar ad-titulu kimi işlətmişdir. Bu mənada 
1611-ci ilə məxsus əlyazmadakı “Aşıq 
Paşa” təxəllüsü “aşıq” sözünün sənətkar 
statusunda çıxış etdiyini soraq verən ilk 
yazılı qaynaqlardan biridir. 

Dərələyəz aşıq mühitinin sonrakı 
dövr sənətkarları içərisində  Sallı kəndin-
dən olan Aşıq Cəlil xüsusi yer tutur. Aşıq 
Ələsgərlə yaxından dostluq eləyən Aşıq 
Cəlil yaratdığı havalan bir qayda olaraq 
ilk öncə böyük ustadın hüzurunda çalar, 
onun xeyir-duasını alarmış. Göyçə aşıq 
mühitində Aşıq Ələsgər hansı haqqa sa-
hibdirsə, Dərələyəz aşıq mühitində Aşıq 
Cəlil həmin mövqeyin yiyəsidir. 15-dən 
yuxarı şagird yetişdirən Aşıq Cəlilin qar-
daşı və 3 oğlu, daha sonra isə 2 nəvə-
si də aşıq olmuşdur. Kiçik oğlu Bəhmən 
məlahətli səsi və bənzərsiz çalğısı ilə 
atasının şöhrətini davam etdirmişdir. 
“Cəlil ocağı”nın son nümayəndəsi– Aşıq 
Cəlilin nəvəsi (Bacısının oğlu. Q.Kəngər-
li) aşıq Mirzalı 1993-cü ildə vəfat etmiş 
və bununla da Dərələyəz aşıq mühitinin 
əsas ocağı sönmüşdür”. 

Qulu KƏNGƏRLİ,  
Azərbaycan Jurnalistlər  

Birliyinin üzvü

Qərbi Azərbaycanda 1948–1953-cü illər deportasiyası
1923-cü ildə Azərbaycan SSR tərkibində Qarabağın dağlıq hissəsində 

erməni azlığı üçün  muxtar vilayətinin yaranması ilə o dövrdəki 
Ermənistan–Azərbaycan ərazi münaqişəsinə  moratorium qoyulmuşdu. 
Lakin II Dünya müharibəsinin sonunda bu sakitliyin tamamilə müvəqqəti 
bir xarakter daşıdığı aydın olmuşdu. 

1945-ci ilin noyabrında Ermənistan 
SSR rəhbərliyinin Dağlıq Qarabağa irəli 
sürdüyü  iddialar, həmin muxtar quru-
mun Azərbaycan SSR tərkibində yara-
dılmasını  erməni tərəfinin  problemin 
həlli kimi qəbul etmədiyini və bu ərazini 
özünə birləşdirmək planlarından əl çək-
mədiyini göstərmişdi. Ermənistan SSR 
Kommunist Partiyası Mərkəzi Komitəsi-
nin katibi Q.Arutinovun ÜK (b) P MK  ka-
tibi G.Malenkova  göndərdiyi teleqram-
da muxtar vilayətin  Ermənistan SSR-ə  
birləşdirilməsi  təklifini əsaslandırmağa 
çalışaraq, bu addımın Qarabağın ermə-
ni əhalisinin inkişafı üçün daha əlverişli 
şərait yaradacağını  bildirmişdi.

Şübhəsiz  ki, Q.Arutinov belə bir ad-
dımı  atmazdan əvvəl  Sovet Azərbay-
canının lideri M.Bağırovla kifayət qədər 
mürəkkəb münasibəti olan A.Mikoyanla 
məsləhətləşmişdi.  Üstəlik, Arutinovun 
qardaşı qızı  Mikoyanın oğlu Alekseyin 
arvadı idi. Arutinovun bu addımı ilə bağlı  
sənədli bir dəlil olmayan başqa versiya-
lar da var. Uzun müddət Sov.İKP Mərkə-
zi Komitəsində məsul vəzifələr tutmuş  
K.Brutentsin xatirələrində bu hadisələr 
bir az fərqli təsvir edilmişdir: “Hələ rəsmi 
olaraq təsdiqlənməmiş  belə bir versiya 
var ki, 1945-ci ildə Qarabağ məsələsi-
ni Ermənistan Kommunist Partiyasının 
Mərkəzi Komitəsinin katibi Arutinov və 
Beriya qaldırmışdı, Stalin Beriyaya bu 
məsələni həll etmək əmri vermişdi. O 
isə  Bağırovla birlikdə ümumi layihə  tək-
lif etmişdi: Qarabağ – Ermənistana, Da-
ğıstan – Azərbaycana və eyni zamanda, 
Soçi – Gürcüstana”. 

O vaxt Azərbaycan Kommunist Par-
tiyasının  Mərkəzi Komitəsinin katibi 
işləmiş H.Seyidov xatırlayırdı ki, M.Ba-
ğırov  əks təkliflə çıxış edərək, Ermə-
nistanın Əzizbəyov, Vedi və Qarabağlar 
bölgələrinin Azərbaycan SSR-ə birləş-
dirilməsi müqabilində azərbaycanlıların 
yaşadığı Şuşa bölgəsi  istisna olmaqla  
erməni muxtar vilayətinin Ermənistan 
SSR-ə verilməsinin mümkünlüyünü bil-
dirmişdi. Lakin Ermənistan rəhbərliyinin 
əsas məqsədi ərazi və əhali mübadiləsi 
deyil, respublika  sərhədlərinin  geniş-
ləndirmək olduğundan, sakitcə məsələni 
gündəmdən çıxartmışdı.

Respublika  sərhədlərinin Qaraba-
ğın dağlıq hissəsi hesabına genişləndi-
rilməsinə nail ola  bilməyən Ermənistan 
Kommunist Partiyası Mərkəzi Komitə-
sinin birinci katibi Arutinov 1947-ci ilin 
payızında Stalinə müraciətində  “vətən-

lərinə” dönən on minlərlə mühacirin  yer-
ləşdirilməsi ilə bağlı məsələnin təcili həll 
edilməsi barədə yeni bir məsələ qaldır-

mışdı. Beləliklə,  Ermənistan rəhbərliyi 
ata-baba yurdlarında – Qərbi Azərbay-
canda yaşayan soydaşlarımızın alçal-
dılması və hüquqlarının tapdalanması 
hesabına “tarixi vətən”lərini genişləndir-
mək fəndinə əl atmış, bununla Azərbay-
candan hayıf çıxmışdı. 

Yüz min azərbaycanlı əhalinin Er-
mənistandan Azərbaycana köçürülməsi 
fikri belə ortaya çıxmışdı. Şübhə yoxdur 
ki,  layihənin  təşəbbüsü  Ermənistan 
rəhbərliyindən gəlmişdi və Moskva tərə-
findən dəstəklənmişdi. Azərbaycan əha-
lisinin Ermənistan SSR-dən Azərbaycan 
SSR-in Kür–Araz  ovalığına köçürül-
məsi məsələsi  SSRİ Nazirlər Sovetinin 
1947-ci il 23 dekabr tarixində İ. Stalinin  
imzaladığı qərarla qüvvəyə minmişdi. 
Fərmana əsasən, 1948–1950-ci illər 
ərzində Ermənistanın 100 min nəfərlik  
Azərbaycan əhalisi  köçürülmüşdü.

Ermənistan SSR-nin Kənd Təsərrü-
fatı Nazirliyinin 1948-ci ilə  olan məluma-
tına görə, köçürülmədən əvvəl respubli-
kada  25 min ailə və ya 110 minə yaxın 
azərbaycanlı yaşayırdı. Bunlardan yal-
nız 9 min ailə və ya 35 min nəfər düzən 
ərazidə, qalan 75 min nəfər isə  dağlıq 
bölgələrdə məskun idi. Bunlardan yalnız 
9 min ailə və ya 35 min insan düzən əra-
zilərdə, qalan 75 min nəfəri Ermənistan 
SSR-in yüksək dağ bölgələrində yaşa-

yırdı. Azərbaycanlıların köçürülməsinin 
səbəbi ABŞ, Avropa, Yaxın Şərqdə ya-
şayan ermənilərin “öz yurdlarına köç-
mək istəyi” idi. 

Azərbaycan əhalisinin Qərbi Azər-
baycandan köçürülməsi xarici ölkələr-
dən gələn ermənilərin qəbulu və yerləş-
məsi üçün şəraiti xeyli asanlaşdırmışdı. 
Buna görə də, fərmana əsasən, Azər-
baycan əhalisinin köçürülməsi nəticəsin-

də azad edilmiş binalar və yaşayış ev-
ləri gələn erməni əhalisini yerləşdirmək  
üçün istifadə edilmişdi. Ermənistandan 
köçürülən azərbaycanlılara güzəştlər və 
kreditlər  verilsə də, əslində, onlar bütün 
daşınmaz əmlakdan, ilk növbədə, şəxsi 
evlərindən və ata-babalarından miras 
qalan torpaqlarından məhrum olmuşdu-
lar. 

Lakin  müəyyən olunmuş müddət-
də  planlaşdırılan sayda azərbaycanlı 
ailəsinin Ermənistandan köçürülməsi 
mümkün olmamışdı. Buna görə 1950-
ci il sentyabrın 6-da SSRİ Nazirlər So-
veti “1951–1955-ci illərdə Ermənistan 
SSR-dən Azərbaycan SSR-in Kür–Araz 
ovalığında kolxozçuların və digər azər-
baycanlı əhalinin  köçürülməsi haqqın-
da” yeni qərar qəbul etmişdi. Bu qərar-
da müəyyən edilmiş müddətdə 15 min 
kolxozçu ailəsinin və digər azərbaycanlı 
əhalinin Ermənistan SSR-dən köçürül-
məsi nəzərdə tutulmuşdu. 

Beləliklə, Moskva köçürmə kampani-
yasının müddətini  uzadaraq 23 dekabr 
1947-ci il və 10 mart 1948-ci il tarixli 
qərarları ilə nəzərdə tutulmuş 100 min 
nəfərin  köçürülməsinə  nail olmağa ça-
lışmışdı. Lakin Azərbaycan SSR Kənd 
Təsərrüfatı və tədarük naziri İ.Abdulla-
yevin  Azərbaycan Kommunist Partiyası 
Mərkəzi Komitəsinin katibi İ.Mustafa-
yevə və respublikanın Nazirlər Sovetinin 

sədri T.Quliyevə göndərdiyi  13 oktyabr 
1953-cü il tarixli məktubundan məlum 
olur ki 1948–1953-cü illərdə  Ermənis-
tan SSR-dən Kür–Araz ovalığına  11 
min 914 təsərrüfat (53 min nəfər)  kö-
çürülmüşdü.

Azərbaycanlılar tarixi torpaqlarının 
bir hissəsindən digər hissəsinə köçürül-
sə də, bu əsl deportasiya idi, çünki kö-
çürülən azərbaycanlıların əksəriyyətinin 
iradəsi və istəyi əleyhinə həyata keçiril-
mişdi. On minlərlə insanın adi həyat rit-
mini kəsərək onları yeni şəraitə uyğun-
laşmağa məcbur etdiyi üçün yeni həyat 
tərzi, yeni peşələr seçməyə məcbur et-
mişdi. Köçürülmə zamanı soydaşlarımız 
ağır məhrumiyyətlərə düçar olmuş, xeyli 
insan itkisi baş vermişdi.

1953-cü ildə İ. Stalinin ölümündən 
sonra azərbaycanlıların Ermənistan 
ərazisindən – Qərbi Azərbaycandan 
köçürülməsi prosesinin intensivliyində  
azalma müşahidə olunmuşdu. Bu, bir 
tərəfdən sovet orqanlarının azərbay-
canlıların köçürülmə planlarını müəyyən 
olunmuş müddətdə və sayda  yerinə 
yetirməməsi və digər tərəfdən Qərbdəki 
kifayət qədər rahat həyatlarını SSRİ-də 
qarşılaşdıqları maddi və məişət çətinlik-
lərinə  dəyişmək  istəməyən  ermənilərin 
sayının  kəskin artması  ilə bağlı olmuş-
du. Köçürmə kampaniyası intensivliyini 
itirsə də, bütövlükdə,  Ermənistandakı 
yaşayış səraitinin əlverişsizliyini hiss 
edən azərbaycanlıların köçməsi təd-
ricən qaçılmaz prosesə çevrilmişdi və  
SSRİ-nin dağılmasına qədər sabit bir 
tendensiya  almışdı.

Beləliklə, müharibədən sonrakı illər-
də Azərbaycanın  partiya rəhbərliyi er-
mənilərin genişlənməkdə olan  ideoloji 
və ərazi ekspansiyası qarşısında, Mos-
kvanın təşviq etdiyi anti-Azərbaycan 
millətçi psixozunun ağır nəticələrinin 
qarşısını almaq üçün bütün qüvvələrini 
səfərbər etməyə, iradə, dözüm və sa-
yıqlıq nümayiş etdirməli olmuşdu. Lakin 
itkilərsiz də  keçinmək olmamışdı. 

Türkiyədən torpaq qopartmağın  
mümkün olmadığını və Sovet respub-
likalarının sərhədlərinin yenidən bö-
lüşdürülməsinin yaxşı bir nəticə ver-
məyəcəyini anlayan  Kreml rəhbərliyi 
azərbaycanlıların öz tarixi torpaqların-
dan deportasiyası hesabına ermənilərin   
xroniki torpaq çatışmazlığı  problemini 
müvəqqəti həll etmişdi. Nəticədə, Qərbi 
Azərbaycan torpaqlarının böyük bir his-
səsi də itirilmiş və ermənilərlə məskun-
laşdırılmışdı.

İlqar NİFTƏLİYEV,  
 AMEA Tarix İnstitutunun  aparıcı 

elmi işçisi,  tarix elmləri üzrə 
 fəlsəfə doktoru

AMEA-nın prezidenti, akade-
mik İsa Həbibbəyli A.A.Bakıxanov 
adına Tarix İnstitutunun qarşısın-
da duran vəzifələr və müəssisədə 
aparılan struktur islahatların mü-
zakirəsi zamanı Prezident İlham 
Əliyevin Qərbi Azərbaycana Qa-
yıdış Konsepsiyasının hazırlan-
ması ilə bağlı tapşırıq verdiyini 
xatırladaraq bildirib:

–Qərbi Azərbaycan, Çuxursəəd 
bəylərbəyliyi bütünlüklə tarixi Azər-
baycan torpağı və Azərbaycanın ən 
qədim aborigen ərazilərindən biridir. 
Son 200 ildən artıq dövrdə indiki 
Ermənistan adlanan ərazidən azər-
baycanlılar sıxışdırılıb, dövlət səviy-
yəsində deportasiyaya məruz qa-
lıb, mərhələli şəkildə öz dədə-baba 
yurdlarından çıxarılıb, tarixi abidələ-
rimiz, kəndlərimiz, qəbiristanlıqları-
mız dağıdılıb. Bu, tarixi genosiddir. 
Ermənilərin Ağdamda törətdikləri 
dağıntılar Xirosimadakı faciədən də 
dəhşətlidir. Bu fəlakətlər, faciələr bü-
tün dünyaya çatdırılmalıdır. 

Akademiyada Qərbi Azərbay-
canla bağlı ardıcıl, sistemli tədqiqat-
lar aparılmalı, elmi-tarixi nəzəri əsər-

lər ərsəyə gətirilməlidir. Xüsusilə 
indiki şəraitdə, Ermənistanın sülh 
müqaviləsindən yayınması məqsə-
dilə müxtəlif bəyanatlar verməsi, 
məkrli planlar qurmasından dolayı 
Qərbi Azərbaycanın tarixi dərindən 
araşdırılmalı, Qərbi Azərbaycana 
Qayıdış Konsepsiyasının hazırlan-
masında yaxından iştirak etməliyik. 
Bu konsepsiya cənab Prezidentin 
dediyi kimi, sülhsevər konsepsiyadır 
və beynəlxalq hüquq normalarına 
əsaslanmalıdır. Elm buna öz dəstə-
yini verməli, akademiyanın ictimai 
elmlər üzrə fəaliyyət göstərən alim-
ləri konsepsiyanın hazırlanmasında 
yaxından iştirak etməlidirlər.

AMEA-da bu istiqamətdə təd-
qiqatlar aparmaq məqsədilə Rə-
yasət Heyətinin qərarı ilə Tarix İns-
titutunda Qərbi Azərbaycan tarixi 
şöbəsi, Folklor İnstitutunda Qərbi 
Azərbaycan folkloru şöbəsi və Nə-
simi adına Dilçilik İnstitutunda To-
ponimika şöbəsi yaradılıb. Tarix 
İnstitutunda yeni yaradılan Qərbi 
Azərbaycan tarixi şöbəsi akademi-
yada bu istiqamətdə aparılan təd-
qiqatların mərkəzi olacaq.

Dərələyəz – ozanlar, 
aşıqlar yurdu 

